
甲集第八 �

列朝詩集

甲集第九

 � 甲集第十

甲集第九

張司丞羽《靜居集》五七言今體詩一百首

【尋春】

朝來微雨罷，何處可尋春。

冰散池容動，煙銷柳意新。

穿林聽鶯遠，度陌問花頻。

但覺相逢處，情親似故人。

【尋梅】

策杖度林塘，幽尋犯曉霜。

臨池疑掩映，傍竹畏遮藏。

款曲敲僧舍，徘徊繞苑牆。

好攜三弄笛，樹底為催妝。

【早春旅懷】

遠客歸未得，東風冷尚嚴。

燒痕山頂禿，春色柳眉尖。

病久醫方熟，貧深酒債添。

浮生欲何以，朝暮為齏鹽。

【寄王隱君止仲次高季迪韻】

春江念久違，獨掩雨中扉。

新水添漁網，初晴稅繭衣。

饌餘憐筍嫩，酒熟惜花稀。

在客偏相憶，韶光去若飛。

【游虎丘】

春入翠微深，春風吹客襟。

相攜木上座，來禮石觀音。

老樹積古色，薄雲生晝陰。

林僧修茗供，默坐契禪心。

【杜宇】

國亡知幾代，啼血轉聲頻。

爾自無歸處，何須苦勸人。

煙深青嶂曉，花落故城春。

任是心如鐵，聞時亦愴神。

【夏夜舟中】

畫舫暮來過，風傳《子夜歌》。

簟紋涼更淨，荷氣夕偏多。

落月斜箏柱，流螢拂扇羅。

此中無限意，其奈曙鐘何。

【涼夜】

金氣已呈秋，新涼入夢幽。

閨人砧欲動，侍女扇將收。

玉露清瑤簟，銀河繞畫樓。

更憐今夜月，隱隱樹西頭。

【江晚旅懷】

短長亭下景，引睇入吟哦。

疏樹立寒色，短煙行夕波。

山空秋氣老，江遠客愁多。

忽動匡廬興，白雲生薜蘿。

【秋夜旅懷】

命與時相厄，勞生空瘦形。

苦吟詩有債，久病藥無靈。

夜雨和愁落，鄉山入夢青。

歸心逐孤雁，飛過浙江亭。

【池上】

秋水轉庭柯，臨池晚興多。

禽閒棲缺岸，魚戲動涼波。

露浥將衰柳，風欹欲敗荷。

雖無江海思，咫尺得頻過。

【約徐隱君幼文同隱吳興】

吳興好山水，子我盍遷居。

繞郭群峰列，回波一鏡如。

蠶餘即宜稼，樵罷亦堪漁。

結屋雲林下，殘年共讀書。

【耕樵軒題寄徐良夫】

之子住銅坑，人傳好事名。

如何同甲子，翻遣昧平生。

野岸風中釣，湖田雨後耕。

秋天漸涼冷，或可赴前盟。

【送呂道士】

石室無人住，歸心似鶴輕。

山君驅虎去，童子報丹成。

玉竇憑龍守，芝田借雨耕。

懷君明月夜，遙聽《步虛》聲。

【寄吳有本】

相思不可見，夢裏卻逢君。

兩地共明月，一方空碧雲。

江秋鴻背侶，山夜鶴離群。

記得湖邊寺，詩題醉後分。

【孫景翔幽居】

厭踏軟紅塵，閒居江上村。

養魚寬鑿沼，愛竹別移門。

月色侵書幌，山光入酒樽。

我慚行役擾，猶未卜田園。

【送劉仲鼎歸杭州】

欲別又牽衣，傷心故舊稀。

自憐為客久，不忍送君歸。

遠岫明殘雪，空江淡落暉。

東風重回首，一雁背人飛。

【越上別范景文】

君家難弟兄，當世結詩盟。

五字關風雅，千年說姓名。

遠煙拖柳色，薄月瀉灘聲。

又作耶溪別，何時話此情。

【隱者山房】

家住白雲深，好山青對門。

樹肥花結子，土暖竹生孫。

猿挂枯松折，牛行淺水渾。

自云歸隱後，懶與俗人言。

【山陰曉發寄暨陽舊友】

水漲官河遠，西風去棹輕。

四山猶暝色，萬木盡秋聲。

村近聞雞犬，天寒憶弟兄。

故園歸未得，漂泊若為情。

【詩窮】

道在何妨拙，身安一任貧。

已知如意事，不逐苦吟人。

瀑布空山月，梅花破屋春。

奚囊有佳句，未肯寄朝紳。

【客夜懷王英甫】

半生江海上，猶未卜菟裘。

今夜雁初過，他鄉人正愁。

青燈孤枕夢，黃葉一庭秋。

何日尋歸棹，山陰訪子猷。

【席上聞歌妓】

艷色傾前席，高歌度遠楹。

羞多時掩面，嬌重未成聲。

淺按紅牙拍，輕和寶鈿箏。

周郎知誤處，眾裏最多情。

【山中答高彥敬】

矮屋兩三間，無榮夢自安。

好山看不厭，終日坐忘飡。

書就松根讀，琴來石上彈。

浮生閒是寶，何必望為官。

【文心之訪予山中】

遠訪孤峰頂，涼荒見道情。

別來多少事，話到二三更。

燈影搖空壁，茶香出破鐺。

山中無一物，何以贈君行。

【寫懷】

心上無俗事，禪餘只好吟。

命窮甘白屋，身健直黃金。

世路劍關險，侯門滄海深。

虛名何必尚，吾志在山林。

【塵事】

春來秋又去，塵事轉茫茫。

天下若無死，人間應更忙。

燕銜泥葺壘，蜂釀蜜為房。

獨有幽棲者，眼高空八荒。

【玉泉山中懷李景山田師孟二公】

雁落蒼煙外，蟬吟夕照中。

與誰論古道，獨自立秋風。

遠岫青無數，晴波碧四空。

故人成久別，不見寄詩筒。

【送同行省親】

送子綠楊堤，楊花如雪飛。

相看忍相別，同出不同歸。

雁背夕陽遠，馬嘶春草肥。

北堂慰孤寂，喜色動斑衣。

【旅懷】

寥落無人問，青尊獨自斟。

思親兩行淚，倦客十年心。

貧久難禁病，愁多欲廢吟。

歲寒誰可語，莫逆有孤琴。

【永康道中】

石路多盤折，秋陽向鬱蒸。

矮牆低貼水，老樹倒懸藤。

白髮腰鐮叟，緇衣頂笠僧。

村醪何處問，更入亂雲層。

【過瓜州】

落日瓜州渡，餘寒透薄衣。

客囊空薏苡，春色自薔薇。

江遠水東去，天晴雁北飛。

故山千里外，昨夜夢先歸。

【隱者山房】

一龕俱絕頂，門外眾山橫。

池小魚能活，庭荒草亂生。

窗虛延月色，林遠隔鐘聲。

俗客不得到，主人無送迎。

【贈唐師善父】

唐君天目住，詩律有唐聲。

父子同機軸，江湖識姓名。

秋風吹破屋，夜雪灑寒檠。

自說貧如許，儒官誤一生。

【次李景山韻】

道人無可愛，所嗜特清吟。

墨痕沁春雪，燈影搖秋霖。

試將不龜手，用鼓無弦琴。

此意許誰會，思君滄海深。

【送客還山】

乍見即言還，望雲歸遠山。

舟行白鳥外，路出綠陰間。

鄰父開松徑，家童掃竹關。

世途方擾擾，誰復似君閒。

【訪道衍上人時寓海雲】

尋僧自補屐，古寺夏雲中。

聽鳥明聞性，看花悟色空。

風傳煙磬遠，竹引野泉通。

便欲捐塵累，香燈事遠公。

【送僧之華亭行化】

華亭多勝概，此去幾時還。

古寺寒林外，荒城野水間。

地靈偏有鶴，海近絕無山。

龐老知音者，相看必破顏。

【贈僧還日本】

杖錫去隨緣，鄉山在日邊。

遍參東土法，頓悟上乘禪。

咒水龍歸缽，翻經浪避船。

本來無去住，相別與潸然。

【早春游望】

燒燈城郭嫩寒天，早覺春光滿眼前。

山翠全輕猶帶雪，柳絲才長便宜煙。

佳人挑菜寧辭遠，公子尋芳各闘先。

從此陌頭車馬動，誰能閒坐負華年。

【仲春游望】

春來結伴共閒行，此日山川色更明。

望裏樓臺多見柳，靜中阡陌但聞鶯。

江泬色帶王孫恨，蜀魄吟傷帝子情。

莫道韶華鎮長在，落花看已滿東城。

【過吳即景】

片帆迢遞入吳煙，竹漵蘆汀斷復連。

柳蔭濃遮官道上，蟬聲多傍驛樓前。

近湖漁舍皆懸網，向浦人家盡種蓮。

行到吳王夜游處，滿川芳草獨堪憐。

【首夏閒居】

門巷開臨曲水濱，綠陰悄悄四無鄰。

雨餘高筍初迎夏，風逗殘花尚駐春。

倚杖多因聞好鳥，開樽每為愛幽人。

疏簾清簟終朝靜，只有琴書自可親。

【川上暮歸】

此地頻經畫舫過，暮歸原不畏風波。

煙中漁網懸楊柳，浦口船燈照芰荷。

歸鳥去邊行客少，夕陽盡處亂山多。

此時詩思渾無賴，聽得前溪《子夜歌》。

【秋日郊居】

蕭蕭晴日戶庭幽，無數青山枕碧流。

白露雨餘砧欲動，黃花風冷扇初收。

雲迷征雁牽秋夢，煙引寒蟬急暮愁。

此際不堪搖落恨，蒹葭如雪滿汀洲。

【秋夜宿僧院】

古寺昏鐘日已沉，禪房花木自成陰。

流螢遠度還依草，宿鳥驚飛不出林。

僧磬和泉清客慮，佛香入院淨人心。

夜深共講楞伽字，始識空門義趣深。

【秋齋早起】

高齋獨宿寢衣輕，覆簟餘香似有情。

門掩青苔秋淡泊，心同白露曉澄清。

新詩夜得思貽友，靈藥朝飡學養生。

但乞閒身長似此，已將雲霧等浮名。

【秋日登戴山佛閣】

風物澄明宿靄收，登山欲盡更登樓。

一行白雁投南下，百道清溪向北流。

野嶂雲歸初歇雨，湖田稼熟始知秋。

空門寂寂無塵事，騁望端能散客愁。

【歲暮山居】

寂寂閒居隱翠微，蕭蕭寒日映柴扉。

葉聲亂響莓苔屐，雲氣時生薜荔衣。

雪滿石床門閉早，草侵棋局客來稀。

歲寒正好看書卷，不用登高怨落暉。

【行樂過西崦】

白日都消筆硯間，偶因行樂到松關。

秋聲不盡蕭蕭葉，夕景無多淡淡山。

蛩響寒齋僧自定，苔荒深院客常閒。

已知身世俱成幻，莫嘆西風鬢易斑。

【僧居寒夜】

山館蕭條寢復興，經聲遙出最高層。

客愁無伴依童子，禪學多難憶古僧。

階下鳴蛩沿定石，竹間棲鴿避懸燈。

遠游亦有幽居志，擬絕塵緣愧未能。

【寄王止仲高季迪】

只恨孤城未解圍，圍開番遣別相知。

夕陽江上匆匆酒，細雨燈前草草詩。

有夢直從花落後，無書空過雁來時。

郭西古寺題名處，今日重游卻共誰。

【吳興南門懷古】

郭門南面似襄州，野樹寒山對倚樓。

公子城空無食客，霸王宅外有荒丘。

夕陽冉冉仍西下，秋水茫茫共北流。

只是今時已惆悵，不應更為昔人愁。

【唐叔良溪居】

高齋每到思無窮，門巷玲瓏野望通。

片雨隔村猶夕照，疏林映水已秋風。

藥囊詩卷閒行後，香灺燈光靜坐中。

為問只今江海上，如君無事幾人同？

【寄梅雪】

聞說公亭傍水開，黃茅為瓦不須裁。

商船無數青山繞，書案尋常白鳥來。

已信漆園非俗吏，誰知關令是仙才。

煩君莫抱窮途恨，萬事都將付酒杯。

【次高靜學韻】

縕袍無裏食無餘，每被傍人笑著書。

郭泰徒勞誇叔度，揚雄何敢擬相如。

玉堂天上非吾夢，紫極宮前有弊廬。

安得故人鄰壤住，溪頭來往賦閒居。

【陳氏先壟圖】

雲山漠漠塚嵬嵬，馬鬛封前躑躅開。

宗子只緣懷牒去，路人時為看碑來。

松間芻狗埋秋草，地底漁燈徹夜臺。

惆悵年年寒食近，白楊風起為興哀。

【送胡宗禹之播州驛丞】

便路之官暫到家，九溪窮處是天涯。

夜郎沙軟多龍跡，盤瓠山回似犬牙。

浦口勞歌催畫蒨，門前使節詠《皇華》。

途中定有江行稿，好寄東風萬里槎。

【送張憲史之江西】

燕子歸時卻離家，洪州迢遞隔天涯。

風帆落浦朝投驛，江火明堤夜探沙。

客裏寄書逢驛使，幕中提筆待霜衙。

來春我亦尋歸棹，約爾南湖看杏花。

【同安阻雨】

出旬方到同安郭，水驛春寒懶放船。

白浪翻江風愈壯，黑雲粘樹雨長懸。

峰頭僧磬惟聞響，沙口漁罾已罷牽。

寄語群鷗莫相狎，只今無暇與攀緣。

【春園漫興】

水漫芳塘生暖波，松林蘭若散鳴珂。

題詩故欲愁花鳥，避酒還能憶薜蘿。

煙柳萬條供妙舞，風鶯百轉當嬌歌。

醉斜烏帽歸來晚，一路花飛撲面多。

【曉過淮陰】

軍城鐵鎖曉開關，使節星馳未敢閒。

淮水東流應到海，瓜洲北去少逢山。

行人欲斷寒煙外，遠燒時明亂葦間。

卻憶帝城風物盛，禮成須及上春還。

【鳳陽使還】

拜陵初罷雪雲晴，使者南還荷聖靈。

馬上頓更新舊歷，風前重數短長亭。

逢人問俗諳傖語，到處尋源驗水經。

卻憶長幹橋畔柳，歸時應待眼青青。

【送僧還天台省親】

載經東去路迢迢，應為寧親到石橋。

江上中齋尋午墅，沙邊夜梵雜寒潮。

宰官問法留三宿，慈母焚香制七條。

歲晚定知歸本寺，待予聽雪坐終宵。

【寄南屏渭長老】

蒲室傳心第一宗，老尋古剎寄行蹤。

貫花偈就人爭寫，壞色衣穿自懶縫。

案上梵經皆貝葉，手中談塵是青松。

何年惠遠重開社，來聽東林寺裏鐘。

【贈景山中道立（寺在菁山東北高山上，今廢）】

古寺殘僧亂後稀，獨來林下掩柴扉。

化人每轉千聲偈，闢地惟將一衲衣。

池上蓮芳辭伴去，山中松偃識師歸。

非關願薄難行道，自是群生與道違。

【重過蜀山徐幼文隱居】

憐君舊隱此林間，一去神京未得還。

獨客重來多白髮，故人不見只青山。

岸前古樹曾維艇，雪後高齋幾扣關。

何日能除簪紱系，莫年相約共投閒。

【訪許文學不遇】

杖策思尋半日閒，偶隨流水過前山。

林中不見童迎客，竹外惟聞犬護關。

道服自懸虛牖下，茶巾空挂夕陽間。

到門不遇君攜手，惆悵荒村暮獨還。

【贈彈箏人】

先輩曾將舊曲傳，纖纖銀甲更堪憐。

清和未數湘靈瑟，哀怨渾同蜀國弦。

鶯弄晚風啼復歇，雁飛秋水斷還連。

坐中北客聽來少，暗想當時一惘然。

【贈鄭邴文】

兩鬢星星小幅巾，蒼松氣節鶴精神。

居常倒屣迎佳客，貧不將詩謁貴人。

踏雪抱琴梅嶼曉，典衣沽酒柳橋春。

若非道眼高明者，誰肯甘心寂寞濱。

【送蕭縣丞朝京】

天官妙選待才賢，茂宰清明眾所傳。

漠漠去帆衝暮雨，蕭蕭行李似當年。

逶迤客路朝京口，迢遞王城在日邊。

為說烏程民吏待，金陵酒美莫留連。

【金華道中送鄭邴文東歸】

柳絮飛飛共語離，尊前會面定何時。

交情冷淡孤衷在，世味辛酸兩鬢知。

春水亂灘船下疾，曉風殘月酒醒遲。

湖邊鷗鷺休相笑，破篋無錢只有詩。

【金陵道中】

孤舟曉出古關西，江樹蕭疏繞壞堤。

七里岡前寒雪霽，三茅峰頂暮雲齊。

酒家寂寞人稀醉，車馬縱橫客易迷。

迢遞漸看宮闕近，月鳴時聽夜烏啼。

【揚州道中】

馬頭津口足風波，歲晏遙乘一傳過。

南渡客來多漢語，下江船去半吳歌。

蕪城總入新編戶，瓜步斜連古漕河。

何處吹簫明月夜，野田茅屋曉煙多。

【燕山客中】

只合山中度歲時，欲求聞達豈相宜。

命輕似絮人爭笑，心直如弦鬼亦知。

怕見是非休看史，未忘習業尚耽詩。

春風歸去江南路，芳草滿汀花滿枝。

【閩中春暮】

吳山入夢驛程賒，身逐孤帆客海涯。

九十日春多是雨，三千里路未歸家。

桄榔土潤蠻煙合，楊柳江深瘴霧遮。

倚遍闌幹愁似海，杜鵑啼過木蘭花。

【燈花】

畫堂銀燭映歌鐘，醉眼俄驚火樹紅。

白玉屏深留晚艷，絳紗籠暖護春叢。

闌幹清淚非因雨，狼藉殘煤總為風。

更憶禁垣歸路靜，金蓮隨馬散文虹。

【登姑蘇臺懷古】

荒臺獨上故城西，輦路淒涼草樹迷。

廢塚已無金虎踞，壞牆時有夜烏啼。

採香徑斷來麋鹿，響屟廊空變蒺藜。

欲吊伍員何處是，淡煙斜日不堪題。

【送越上人住蔣山】

落落晨星耆舊稀，奮然一出拯危機。

石頭路滑有時到，山頂雲深無夢歸。

帆葉飽風衝白浪，雪花和露濕緇衣。

八功德水談空處，應有江禽入座飛。

【送蓮社陸道師歸鏡湖別業】

一錫橫飛下鏡湖，頭顱老去世緣疏。

庭栽竹少堪容鶴，池種蓮多不礙魚。

滿室香雲經盡後，半窗明月定回初。

陶潛懶入東林社，在在青山可結廬。

【答山西楊憲副故舊見寄】

晉鄙遙山接太霞，十年從仕鬢空華。

秋來有雁偏催客，臘盡無梅更憶家。

私屬羊毛皆入稅，邊風馬乳代烹茶。

番思共隱江南日，每為論詩到晚鴉。

【蘇小墳】

冷落百花朝，無人上畫橋。

東風吹綠草，依舊似裙腰。

【蘭室詠】

【葉】

泛露光偏亂，含風影自斜。

俗人那解此，看葉勝看花。

【花】

能白更兼黃，無人亦自芳。

寸心原不大，容得許多香。

【畫】

疏散元非用世才，日高林戶尚慵開。

為憐湖上青山好，行到冬青樹底來。

【暮過西畽】

白水泱泱繞壞堤，隔林遙聽夕陽雞。

閒行每到東邊少，為有青山在屋西。

【悼高青丘季迪（三首）】

燈前把卷淚雙垂，妻子驚看那得知。

江上故人身已沒，篋中尋得寄來詩。

消息初傳信又疑，君亡誰復可言詩。

中郎幼女今癡小，遺稿千篇付與誰。

生平意氣竟何為，無祿無田最可悲。

賴有聲名消不得，漢家樂府盛唐詩。

【挽楊憲府孟載（二首）】

南北雲山賦遠游，白頭終老晉陽秋。

千篇留得平生稿，半似蘇州半郢州。

恨不尋君未死前，須臾一別便千年。

慰人幸有童烏在，他日應能續《太玄》。

【聽老者理琵琶】

老來弦索久相違，心事雖存指力微。

莫更重彈《白翎雀》，如今座上北人稀。

【取勝亭感舊】

綠雨微消紫陌塵，湖光冷落似無春。

朱門記得曾游處，楊柳青青不見人。

【寄友】

客路尋常怨別離，況逢秋色倍堪悲。

一封書到千山暮，正是思君獨坐時。

【梅雪軒】

山如東郭先生裏，屋似西湖處士家。

為問軒中清白吏，還應比雪比梅花？

【雙馭圖】

內官妝束樣能齊，宛洛春風信馬蹄。

共說放朝無一事，看花直到夾城西。

【小游仙（四首）】

洞口春泉漱碧沙，樓臺仿佛蔡經家。

赤鸞銜得金盤子，擲向窗前樹樹花。

晞發扶桑露氣新，三花樹底坐調笙。

到門解說長生理，只有茅家好弟兄。

朝游碧海不騎魚，鳳引霓旌鶴引車。

吟得《步虛》誰解和，歸來閒倩少霞書。

門外南風吹葛花，弈棋人散樹陰斜。

青童睡起渾無事，乞與神丹喂白鴉。

【廢寺】

白晝閒門一兩僧，山房深掩蘚花青。

西風不管鐘魚破，自在斜陽與塔鈴。

【維陽春晚】

煙籠柳影亂鶯啼，雨濕芹香乳燕飛。

二十四橋春又盡，江南詞客正思歸。

【燕山春暮】

金水橋邊蜀鳥啼，玉泉山下柳花飛。

江南江北三千里，愁絕春歸客未歸。

